
Vamanasya Vishvarupavarnanam

ವಾಮನಸ್ಯ ವಿಶ್ವರೂಪವರ್ಣನಂ

ವಾಮನಉವಾಚ -

ಏತಾವತಾ ದೈತ್ಯಪತೇ ಕೃತಕೃತ್ಯೋಽಸ್ಮಿ ಮಾರ್ಗತಾಂ .

ಅನ್ಯೇಷಾಮರ್ಥಿನಾಂ ವಿತ್ತಮಿಚ್ಛಯಾ ದಾಸ್ಯತೇ ಭವಾನ್ .. 50..

ಏತಚ್ಛ್ರುತ್ವಾ ತು ಗದಿತಂ ವಾಮನಸ್ಯ ಮಹಾತ್ಮನಃ .
ವಾಚಯಾಮಾಸ ತತ್ತಸ್ಮೈ ವಾಮನಾಯ ಪದತ್ರಯಂ .. 51..

ಪಾಣೌ ತು ಪತಿತೇ ತೋಯೇ ವಾಮನೋ ಭೂತಭಾವನಃ .
ಸರ್ವದೇವಮಯಂ ರೂಪಂ ದರ್ಶಯಾಮಾಸ ತತ್ಕ್ಷಣಾತ್ .. 52..

ಚಂದ್ರಸೂರ್ಯೌ ಚ ನಯನೇ ದ್ಯೌಃ ಶಿರಶ್ಚರಣೌ ಕ್ಷಿತಿಃ .
ಪಾದಾಂಗುಲ್ಯಃ ಪಿಶಾಚಾಶ್ಚ ಹಸ್ತಾಂಗುಲ್ಯಶ್ಚ ಗುಹ್ಯಕಾಃ .. 53..
ವಿಶ್ವೇದೇವಾಶ್ಚ ಜಾನುಸ್ಥಾ ಜಂಘೇ ಸಾಧ್ಯಾಃ ಸುರೋತ್ತಮಾಃ .
ಯಕ್ಷಾ ನಖೇಷು ಸಂಭೂತಾ ರೇಖಾಸ್ವಪ್ಸರಸಃ ಸ್ಥಿತಾಃ .. 54..
ದೃಷ್ಟಿರ್ಧಿಷ್ಣಾನ್ಯಶೇಷಾಣಿ ಕೇಶಾಃ ಸೂರ್ಯಾಂಶವಃ ಪ್ರಭೋ .

ತಾರಕಾ ರೋಮಕೂಪಾಣಿ ರೋಮಾಣಿ ಚಮಹರ್ಷಯಃ .. 55..
ಬಾಹವೋ ವಿದಿಶಸ್ತಸ್ಯ ದಿಶಃ ಶ್ರೋತ್ರಂ ಮಹಾತ್ಮನಃ .
ಅಶ್ವಿನೌ ಶ್ರವಣೌ ತಸ್ಯ ನಾಸಾ ವಾಯುರ್ಮಹಾಬಲಃ .. 56..
ಪ್ರಸಾದಶ್ಚಂದ್ರಮಾ ದೇವೋ ಮನೋ ಧರ್ಮಃ ಸಮಾಶ್ರಿತಃ .
ಸತ್ಯಮಸ್ಯಾಭವದ್ವಾಣೀ ಜಿಹ್ವಾ ದೇವೀ ಸರಸ್ವತೀ .. 57..

ಗ್ರೀವಾದಿತಿರ್ದೇವಮಾತಾ ವಿದ್ಯಾಸ್ತದ್ವಲಯಸ್ತಥಾ .

ಸ್ವರ್ಗದ್ವಾರಮಭೂನ್ಮೈತ್ರಂ ತ್ವಷ್ಟಾ ಪೂಷಾ ಚ ವೈ ಭ್ರುವೌ .. 58..

ಮುಖಂ ವೈಶ್ವಾನರಶ್ಚಾಸ್ಯ ವೃಷಣೌ ತು ಪ್ರಜಾಪತಿಃ .
ಹೃದಯಂ ಚ ಪರಂ ಬ್ರಹ್ಮ ಪುಂಸ್ತ್ವಂ ವೈ ಕಶ್ಯಪೋ ಮುನಿಃ .. 59..
ಪೃಷ್ಠೇಽಸ್ಯ ವಸವೋ ದೇವಾ ಮರುತಃ ಸರ್ವಸಂಧಿಷು .

ಸರ್ವಸೂಕ್ತಾನಿ ದಶನಾ ಜ್ಯೋತೀಂಷಿ ವಿಮಲಪ್ರಭಾಃ .. 60..
ವಕ್ಷಃಸ್ಥಲೇ ತಥಾ ರುದ್ರೋ ಧೈರ್ಯೇ ಚಾಸ್ಯ ಮಹಾರ್ಣವಃ
ಉದರೇ ಚಾಸ್ಯ ಗಂಧರ್ವಾ ಮರುತಶ್ಚ ಮಹಾಬಲಾಃ .
ಲಕ್ಷ್ಮೀರ್ಮೇಧಾ ಧೃತಿಃ ಕಾಂತಿಃ ಸರ್ವವಿದ್ಯಾಶ್ಚ ವೈ ಕಟಿಃ .. 61..

1



ವಾಮನಸ್ಯ ವಿಶ್ವರೂಪವರ್ಣನಂ

ಸರ್ವಜ್ಯೋತೀಂಷಿಯಾನೀಹ ತಪಶ್ಚ ಪರಮಂ ಮಹತ್ .

ತಸ್ಯ ದೇವಾತಿದೇವಸ್ಯ ತೇಜಃ ಪ್ರೋದ್ಭೂತಮುತ್ತಮಂ .. 62..

ಸ್ತನೌ ಕುಕ್ಷೌ ಚ ವೇದಾಶ್ಚ ಜಾನೂ ಚಾಸ್ಯ ಮಹಾಮಖಾಃ .
ಇಷ್ಟಯಃ ಪಶುಬಂಧಾಶ್ಚ ದ್ವಿಜಾನಾಂ ಚೇಷ್ಟಿತಾನಿ ಚ .. 63..

ತಸ್ಯ ದೇವಮಯಂ ರೂಪಂ ದೃಷ್ಟ್ವಾ ವಿಷ್ಣೋರ್ಮಹಾಬಲಾಃ .
ಉಪಸರ್ಪಂತಿ ದೈತೇಯಾಃ ಪತಂಗಾ ಇವ ಪಾವಕಂ .. 64..

ಇತಿ ವಿಷ್ಣುಧರ್ಮೇಷು ಸಪ್ತಸಪ್ತತಿತಮೋಽಧ್ಯಾಯಾಂತರ್ಗತಂ ವಾಮನಸ್ಯ
ವಿಶ್ವರೂಪವರ್ಣನಂ ಸಂಪೂರ್ಣಂ .

